
Agindua, osasuneko sailburuarena, kontsumo publikoko uraren fluorazioari buruzko martxoaren 1eko 49/1988 Dekretua indargabetzeko dekretu-proiektuari buruzko aurretiazko kontsulta publikoa egiteko dena.

Osasun Sailak kontsumo publikoko uraren fluorazioari buruzko martxoaren 1eko 49/1988 Dekretua indargabetzen duen dekretu-proiektua egiten hasteko asmoa du.

Gobernu Kontseiluaren 2017ko abenduaren 12ko Erabakiaren bidez, arau-xedapen orokorrak izapidetzeko jarraibideak onartzen dituena, aldez aurreko kontsultaren izapidea egitea erabaki da, testu juridiko arau-emaile bat den aldetik eta Administrazio Publikoen Administrazio Prozedura Erkidearen Legearen 133. artikuluaren 1. paragrafoan xedatutakoa betetzeko, herritarrekiko interakzioaren izapidea errazte aldera.

Kontsulta alderdi hauei buruzkoa izan behar da:
· Ekimenaren bitartez konpondu nahi diren arazoak.
· Arau hori onartzea beharrezkoa eta egokia den.
· Arauaren helburuak.
· Izan litezkeen bestelako aukera erregulatzaile eta ez-erregulatzaileak.

Horregatik guztiagatik, hogei egun balioduneko epea ezartzen da eraginpeko herritarrek eta entitateek komenigarritzat jotzen dituzten iradokizun eta oharrak aurkez ditzaten. Kontsulta araua egin aurretik eta Xedapen Orokorrak Egiteko Prozeduraren abenduaren 22ko 8/2003 Legearen 4. eta 5. artikuluek arautzen duten hasteko fasearen barruan egingo da.

Osasun Sailaren egitura organikoa eta funtzionala ezartzen dituen apirilaren 11ko 80/2017 Dekretuak esleitutako eskumenak baliatuz, hau



EBAZTEN DUT:


Lehena.- Kontsumo publikoko uraren fluorazioari buruzko martxoaren 1eko 49/1988 Dekretua indargabetzen duen dekretu-proiektua egin aurretik, aurretiazko kontsultaren izapidea egitea.



Bigarrena.- Arauaren eraginpean dauden herritarrek nahiz erakundeek hogei egun balioduneko epea izango dute Agindu honen eranskinean adierazitakoen gainean daukaten iritzia azaltzeko, Agindua Euskal Autonomia Erkidegoko administrazio orokorreko web-atarian argitaratu eta hurrengo egunetik hasita.




Sin.: MIREN NEKANE MURGA EIZAGAECHEVARRIA

OSASUNEKO SAILBURUA



ERANSKINA



1.- Ekimenarekin konpondu nahi diren arazoak:
Dekretu-proiektu honen helburua kontsumo publikoko uraren fluorazioari buruzko martxoaren 1eko 49/1988 Dekretua indargabetzea da. Izan ere, dekretu hori gaur egun ez da aplikagarria.


2.- Arau hori onartzea beharrezkoa eta egokia den
Aho-hortzetako osasunari dagokionez, EAEko egungo egoera aldatu egin da 1988. urtearekin alderatuta, orduan 49/1988 Dekretua atera baitzen, kontsumo publikoko uren fluorazioari buruzkoa. Unean uneko txantxarra murrizteko helburuak gainditu dira, gaur egungo aho-hortzetako osasunaren adierazleak Europar Batasuneko onenen artean daude, txantxarra haurren segmentu txiki batean kontzentratzen da eta hainbat prebentzio-neurritan aurreratu egin da, baita higiene-ohituretan eta PADIren ezarpenean eta estalduran ere.

[bookmark: _GoBack]Oro har, aurreko gaiek EAEn egoera desberdin bat definitzen dute, non biztanle guztiei zuzentzen zaien uren fluorazioaren derrigortasuna berrikusi egin behar den, beste prebentzio-neurri batzuk mantenduz eta indartuz, batez ere arrisku-taldeei zuzendutakoak.

3.- Egin nahi den arau-proiektuaren helburuak

Kontsumo publikoko uraren fluorazioari buruzko martxoaren 1eko 49/1988 Dekretua indargabetzea.


4.- Izan litezkeen bestelako aukera erregulatzaile eta ez-erregulatzaileak

Aurreko ataletan azaldutako inguruabarrak direla eta, dekretu-proiektu hau egitea beharrezkotzat jotzen da, beste irtenbide alternatibo batzuk hautemateko aukera alde batera utzita eta prebentzio-neurrietan, higiene-ohituretan eta haurren hortz-osasunaren lehentasunezko esku-hartzean aurrera egiten jarraitzeko bidean, haurrei hortzak zaintzeko programaren bidez (PADI).

